
Resumo Para valorar o estado de conservación da Senda 
da Pedra Santa (Tui) -coincidente en case toda a súa 
extensión coa ZEC das Gándaras de Budiño-, preséntase 
un catálogo da flora vascular que inclúe 243 especies 
(terrestres e helófitas) de 177 xéneros e 71 familias. Xunto 
con isto, elabóranse unha serie de mapas dos usos do solo 
e os impactos potenciais na zona e realízase a análise dos 
datos onde se calcula a riqueza específica como medida da 
diversidade alfa e o coeficiente de similitude de Jaccard 
para os transectos da Senda. O tramo da ZEC preto de 
zonas de policultivos de autosustentación e vide é o que 
conta con máis diversidade mentres que o que se atopa 
baixo a ZEC, sen aparentes impactos, é o que conta con 
máis especies especialistas típicas de bosques de ribeira, o 
ecosistema orixinal. Constátase o beneficio da figura de 
protección na conservación da biodiversidade da zona. 
Tamén se evidencian diferencias no estado ecolóxico das 
partes da senda, existindo unha presión negativa dos 
cultivos no tramo máis próximo a estes (efecto de borde). 
Ademais, os resultados suxiren que tanto o paso da estrada 
PO-342 como os cultivos constitúen vía de entrada de 
especies exóticas invasoras. 

Palabras chave Inventario florístico, flora, Sistemas de 
Información Xeográfica, ZEC, estado de conservación. 

Analysis of the vascular flora of Senda da Pedra Santa 
(Tui, Iberian Peninsula NW) along rivers Louro and 
Lagartón 

Abstract Most of the Senda da Pedra Santa (Tui) route 
corresponds with the Gándaras de Budiño´s SAC. In order 
to evaluate its current conservation status it is presented a 
catalogue of its vascular flora that includes 246 species of 
vascular plants (terrestrial and helophytes), of 179 genera 
and 72 families. To complete this evaluation, there were 
made maps showing land uses and potential impacts. To 
get closer to the current conservation status of the route, 
data analysis is performed including specific richness as a 
measure of alpha diversity and Jaccard´s similarity 
coefficient for the transects of the path. The stretch under 
the SAC near areas of self-sustaining polycultures and 
vineyards is the one with the greatest diversity, while the 
stretch under the SAC without apparent impacts has a 
greater number of specialist species of the original flood 
forest. The benefit of the protection status in the 
conservation of the area´s biodiversity is noted. 
Differences in diversity were found between different parts 
of the path, proving a negative pressure of the crops (edge 
effect). Results also suggest that the highway (PO-342) 
and the crops may be a route of entry of invasive alien 
species.  

Key words Floristic inventory, flora, Geographic 
Information System, SAC, conservation status. 

 

Introdución 

A Senda da Pedra Santa, cunha lonxitude total de 10 km, 
atópase no concello de Tui ao suroeste de Galicia, na 
provincia de Pontevedra. Esta ten especial interese desde o 
punto de vista ambiental e cultural xa que coincide, en case 
toda a súa extensión, coa Zona Especial de Conservación 
(ZEC) das Gándaras de Budiño (ES1140011) (Dec. nº 
2004/813/UE, da Comisión das Comunidades Europeas, do 
7 de decembro de 2004) e ademais discorre á par que o 
tramo do Camiño de Santiago Portugués que enlaza Tui con 
Porriño e Mos (Figura 1) (CMATV, 2021).  

Esta senda representa un vieiro circular fechado, co seu 
principal acceso na ponte romano- medieval que salva o río 
Louro (tamén coñecida como Ponte da Veiga, Ponte das 
Barcas ou Ponte do Louro), á vez que serve de límite coas 
parroquias de Rebordáns (S. Bartolomé) e Guillarei (S. 
Mamede) (PXOM de Tui, 2011). Con todo, a senda atravesa 
outros lugares emblemáticos como é a ponte de San Telmo 
sobre o río San Simón, chamada Ponte das Febres (Ávila & 
La Cueva, 1852) e a capela da Virxe do Camiño, do século 
XVIII (Vila, 2003).  

O primeiro obxectivo deste traballo consistiu na prospección 
florística da senda para así recoñecer a súa riqueza 
taxonómica. Acompañando a esta exploración, 
xeorreferenciáronse aqueles puntos de maior interese 
atendendo a criterios establecidos. Ademais, sabendo das 
vantaxes dos usos dos Sistemas de Información Xeográfica 
(SIX) na avaliación da eficacia das figuras de protección en 

traballos de conservación (Wilson, 1992), faise uso desta 
tecnoloxía e tamén da fotointerpretación para completar e 
axudar a discutir os resultados obtidos no traballo de 
campo.  

Cando se combina a diversidade florística e os seus 
atributos (forma de crecemento, fidelidade a unha 
determinada asociación vexetal, etc.) con factores como o 
clima e o substrato, xéranse patróns complexos a gran 
escala coñecidos como formacións vexetais ou biomas 
(Krebs, 1978; Gurevitch et al., 2002). Cuestións acerca da 
distribución e do estado de conservación das especies e 
dos ecosistemas non se terían evidenciado sen este tipo de 
inventarios (Beck, 2001). 

A flora vascular constitúe unha parte esencial da 
diversidade ecolóxica e ten un papel estrutural esencial no 
ecosistema (Fagúndez, 2011). Por desgraza, aínda que 

Figure 1.- Mapa onde se representan os usos e coberturas do solo segundo o amosado na lenda. Sobre a cartografía base móstranse os 
puntos recollidos ao longo da senda así como os tramos fixados para o estudo segundo as cores especificadas na lenda. Baixo a zona 
raiada atópase a ZEC das Gándaras de Budiño e cunha liña branca represéntase o tramo do Camiño de Santiago Portugués coincidente 
coa Senda da Pedra Santa  

Figure 1.- Map that represents land cover and land use according to map legend. Basic cartography shows the GPS points taken along 
the path, as well as the sections for the study as indicated by the colors in the map legend. The barred area shows the Gándaras de 
Budiño´s SAC and the white line indicates the Camino de Santiago Portugués´s section coinciding with the Senda da Pedra Santa



ninguén pon en dúbida o valioso de cuantificar o número e 
diversidade de especies nun lugar, publicar a día de hoxe un 
catálogo é considerado nalgúns ámbitos ou por supostos 
especialistas como algo que diminúe a calidade académica; 
razón pola que o coñecemento básico (a taxonomía) 
considerase en crise. Ademais, o carácter local da 
investigación tampouco da elementos para ser considerado 
de impacto internacional e ser avaliado cos estándares 
dominantes na actualidade, aínda que a súa información 
eventualmente sexa incorporada aos grandes e complexos 
bancos de información consultados en todo o mundo 
(Villaseñor, 2015). 

As Gándaras de Budiño constitúen unha chaira na parte 
máis baixa da cunca do Louro, cunha altitude media de 30 
m, xa preto do seu contacto co Miño. A zona aparece 
maioritariamente recuberta por vexetación de breixos e 
breixeiras húmidas sobre substrato arxiloso, formación que 
recibe no país o nome de “gándara” (Silva-Pando et al., 
1987).  

Desde o punto de vista xeolóxico, as Gándaras de Budiño 
aparecen situadas nunha das principais fallas ou 
depresións meridianas que recorren Galicia en dirección N-
S. Destas condicións tectónicas orixinouse o batolito de 
Porriño á vez que se formou o val do Louro e se foron 
depositando arxilas e lignitos (Pérez-Bilbao, 2006). A 
presenza de horizontes de gravas indica que as augas do 
río Miño chegaron a invadir esta zona e como típico de 
ambientes lacustres aparecen costras de ferro formadas 
pola precipitación de nódulos de limonita (Silva-Pando et al., 
1987).  

O macroclima da zona pode clasificarse como temperado 
submediterráneo e semihiperoceánico, termotipo 
termotemperado inferior e ombrotipo húmido inferior 
(Rodríguez-Guitián & Ramil-Rego, 2007). 

Sumando o total da información obtida mediante as distintas 
técnicas, preténdese discutir se existe relación entre a 
diversidade cuantificada e o manexo forestal e agronómico, 
a reforestación, o paso de autovías e estradas e o posible 
impacto ambiental exercido polo turismo no tramo do 
Camiño Portugués coincidente coa senda. Trátase polo 

tanto de valorar o estado de conservación do conxunto das 
partes que forman a senda. 

 

Material e métodos  

A metodoloxía para o análise da flora vascular da Senda foi 
a usual nos traballos de florística e consistiu 
fundamentalmente na realización de numerosas 
prospeccións da zona. Nesas visitas puidéronse identificar 
in situ a maioría das especies mediante a observación dos 
seus caracteres macromorfolóxicos vexetativos e florais. 
Para aqueles taxóns máis problemáticos ou con variables 
fenotípicas confusas, recolectáronse exemplares que foron 
analizados ex situ facendo uso dunha lupa estereoscópica.  

As sesións de campo organizáronse en transectos de 1,5 
km ao longo dos 10 km de Senda, e tendo como referencia 
un cinto de vexetación de anchura uniforme de 10 m 
(aproximadamente 5 m a cada lado do percorrido marcado 
polo propio transcurso da senda) (Mostacedo & 
Fredericksen, 2000; Samo et al., 2008). A lonxitude dos 
transectos determinouse atendendo aos aparentes cambios 
de vexetación ao longo da senda e, principalmente, aos 
criterios establecidos na Táboa 1.  

De cada transecto elaborouse un listado das especies de 
plantas vasculares terrestres e acuáticas emerxidas 
(helófitos) e de cada unha delas anotouse a súa orixe 
(exótica, autóctona e endémica), a súa preferencia 
ambiental e o seu carácter (naturalizada, espontánea, 
cultivada, invasora, etc.) (Táboa 2). Ademais indicouse o 
seu tipo básico de forma vital segundo o sistema proposto 
por Raunkiaer (1934) e modificado por Inocencio e 
colaboradores (1998) (terófito, hidrófilo, xeófito, 
hemicriptófito, caméfito, liana, epífito e fanerófito). 

Preparación do material cartográfico e satelital 

No catálogo, incluíronse tamén as coordenadas exactas 
obtidas cun GPS (Garmin eTrex ®) dalgunhas especies de 
interese, masas de vexetación e principais áreas de 
desenvolvemento de invasoras.  

Táboa 1.- Zonas e tramos homoxéneos (esquerda) fixados para a análise estatística atendendo aos distintos criterios 
(dereita)  

Table 1.- Homogeneous areas and sections (left) set for statistical analysis according to their criteria (right)

Táboa 2.- Catálogo das especies da Senda acompañadas do seu tipo biolóxico básico (T.Bio.): (Ch: caméfito, P: fanerófito, G: xeófito, H: 
hemicriptófito, T: terófito, Hyd.: hidrófilo, L: liana e E: epífito), orixe, preferencia ambiental (P. Ambiental) e carácter (Nat.: naturalizada, Cult.: 
cultivada e Inv.: invasora)  

Table 2.- Catalogue of the species of the path accompanied by their basic life form (T.Bio): (Ch: chamaephyte, P: phanerophyte, G: 
geophyte, H: hemicryptophyte, T: therophyte, Hyd.: hydrophyte, L: liana and E: epiphytes), origin, environmental preference (P. Ambiental)  
and character (Nat.: naturalised, Cult.: cultivated and Inv.: invasive)

Táboa 2.- Cont. / Table 2.- Cont. 

Táboa 2.- Cont. / Table 2.- Cont. 

Táboa 2.- Cont. / Table 2.- Cont. 

Táboa 2.- Cont. / Table 2.- Cont. 

Táboa 2.- Cont. / Table 2.- Cont. 



Para a preparación da cartografía base empregouse o 
sistema de información xeográfica libre e de código aberto 
QGIS (QGIS.org, 2021) co plugin QuickMapServices que 
permite a adición de mapas bases en QGIS desde Google, 
Landsat, etc.  

Ademais dos mapas dispoñibles en QGIS e as coordenadas 
obtidas nas prospeccións, usáronse outras cartografías 
máis específicas como as do Camiño Portugués, as zonas 

ZEC ou dos usos e coberturas do solo. Estes tomáronse do 
Centro Nacional de Información Geográfica (CNIG, 2020), 
do Instituto Geográfico Nacional (IGN, 2021) e o Instituto de 
Estudos do Territorio (IET, 2017), respectivamente.  

A información xerada atópase no sistema de coordenadas 
planas de Proxección Universal Transerval Marcador 
(UTM), referidas á zona 29 e empregando o datum WGS 84 
(MINAM, 2010). 

Táboa 2.- Cont. / Table 2.- Cont. 



Análise dos datos 

A análise dos datos realizouse mediante os softwares, 
Microsoft® Excel® para Microsoft 365 MSO® (Versión 
2106) e PAST 4.16 (Hammer et al., 2001).  

Avaliouse a diversidade alfa mediante a riqueza de 
especies, descrita como o número de especies en cada 
transecto e considerada o indicador máis importante da 
diversidade segundo Moreno (2001) e determinouse o grao 
de semellanza entre os distintos transectos empregando o 
coeficiente de similitude de Jaccard (Magurran, 1988). 

Ademais, xeráronse distintos histogramas para a 
interpretación gráfica da variación da abundacia do nº de 
especies nos distintos transectos da Senda segundo a 
preferencia ambiental, orixe e tipo biolóxico.  

 

Resultados e Discusión 

Comunidades vexetais e usos do solo  

A vexetación actual presente na zona de estudo refírese ás 
comunidades existentes no territorio debidas á influencia do 
medio natural (clima, substrato, posición xeomorfolóxica 
etc.) e á acción antrópica (Figura 1). En relación ao mapa 
base de coberturas e usos do solo empregado así como ao 
observado no campo, identificáronse as seguintes grandes 
formacións: 

a.- Cultivos e prados: Ocupan xeralmente as partes máis 
baixas e planas (Romero, 2013) e seguen os cursos de 
auga e aqueles entornas con posibilidade de regadío. Estas 
superficies atópanse dedicadas maioritariamente ao 

policultivo de autosustento mais tamén se poden atopar 
terreos con vides ou múltiples cultivos forraxeiros, entre os 
que destaca o millo (Sainz et al., 2012).  

b.-nPlantacións de eucaliptos e piñeiros: En ambos casos 
soen aparecer en forma de plantacións monoespecíficas de 
Pinus pinaster Ait. ou Eucalyptus globulus Labill.  

c.- Matos: inclúen distintas clases fitosociolóxicas que 
comprenden xesteiras, toxais, breixeiras secas e húmidas, 
codesais etc. Estas predominan en solos ácidos 
desenvoltos sobre granito e esquistos (Izco & Amigo, 2002).  

d.- Especies caducifolias: forman os bosques aluviais e de 
inundación dominados por Alnus glutinosa (L.) Gaertn, 
Fraxinus sp. e Salix atrocinerea Brot. e os bosques galaico-
portugueses de Quercus robur L. e Quercus pyrenaica 
Willd. ao longo do curso do Louro e nas chairas de 
inundación formadas por este coas crecidas (Bartolomé et 
al., 2005). 

Diversidade florística 

No conxunto do terreo estudado rexistráronse un total de 
243 especies de plantas vasculares emerxidas (Táboa 2) 
distribuídas en 177 xéneros e 71 familias (Figura 2). As 
familias con maior presenza son Compositae con 19 
xéneros e 28 especies, seguida de Gramineae con 15 
xéneros de 21 especies e, en terceiro lugar, a familia 
Leguminosae con 10 xéneros e 19 especies. Nestas 3 
familias están representadas o 27,98% das especies totais 
inventariadas na senda. Os xéneros con máis especies son 
Rumex con 5 especies e, Geranium con 4. As familias e 
xéneros máis abundantes na Senda coinciden cos máis 
abundantes dentro das traqueófitas a escala global.  

Figure 2.- Familias con maior cantidade de xéneros e especies presentes na Senda da Pedra Santa  

Figure 2.- Families with the largest number of genera and species on the Senda da Pedra Santa



Nunha primeira aproximación á medida da biodiversidade 
comparouse a riqueza específica (S) por tramo e obtívose o 
histograma onde se pode observar que a maior riqueza 
específica correspóndese co tramo amparado baixo a ZEC 
pero preto de zonas de policultivos de autosustentación e 
vide (Figura 3). Os seguintes tramos con maior riqueza 
específica son o tramo da ZEC protexido de impactos e o da 
ZEC impactado pola estrada PO-342 e o Camiño de 
Santiago. O tramo con menos riqueza específica sería o da 
ZEC impactada exclusivamente polo Camiño. Con todo, a 
pesar de que os tramos de “ZEC + cultivos” e “ZEC + 
estrada + Camiño” se atopan entre os tramos máis 
biodiversos cómpre analizar en detalle o tipo de flora destes 
en canto a súa orixe e/ou preferencias ambientais.  

Atendendo ás preferencias ambientais das plantas 
obsérvase que a meirande parte das especies inventariadas 
clasificadas como nitrófilas e ruderais atópanse no tramo 
correspondente ao “ZEC + cultivos” (Figura 4). O tramo da 
“ZEC + Estrada + Camiño” sería o segundo en abundancia 
de especies nitrófilas. Ademais, ambos tramos son os que 
máis especies exóticas e exóticas invasoras (EEIs) abarca 
(Figura 5). 

En xeral, en condicións de alta deposición de N resultante 
da aplicación de fertilizantes, xurros e estercos, as 
comunidades de plantas adaptadas ás condicións locais 
son remprazadas por comunidades máis pobres dominadas 
por especies nitrófilas de rápido crecemento (Maskell et al., 
2010). No caso do tramo “ZEC + estrada + Camiño” as 
condicións propicias para o establecemento de nitrófilas 

danse como consecuencia dos noiros das estradas que 
constitúen tamén un medio perturbado (Alfaya, 2012). Por 
outra banda, a abundancia tamén de especies ruderais 
explicaríase pola tendencia as marxes dos cultivos a ser 
ocupadas por este tipo de comunidades (López-Caniego et 
al., 2013; Sans et al., 2013). 

As actividades humanas que xeran todo tipo de disturbios 
(agricultura, gandaría, tala de bosques, etc.), favorecen a 
colonización de especies invasoras exóticas (Figura 4) 
xeralmente tras chegar os propágulos das distintas 
especies de xeito accidental ou intencional en resposta a 
intereses económicos (Ríos & Vargas, 2003). Ademais, 
relaciónase a alta abundancia de invasoras no tramo “ZEC 
+ estrada + Camiño” cos vehículos que fan uso da PO-342. 
No caso do tramo baixo a ZEC potencialmente impactado 
só polo Camiño de Santiago non se rexistraron EEIs, o que 
leva a pensar que a antropocoria na roupa e calzado dos 
peregrinos non constitúe unha vía de entrada relevante de 
invasoras. 

Nun segundo achegamento ao estudo da diversidade 
florística da senda, empregouse o coeficiente de similitude 
de Jaccard e obtívose un dendrograma que separa o tramo 
fóra da figura de protección (“Non ZEC”) do resto (Figura 6). 
Os seguintes 2 grupos están conformados por dous sitios: 
a) “ZEC + estrada + Camiño” e “ZEC +Camiño” e b) “ZEC + 
cultivos” e “Só ZEC”, con 42 e 24 especies compartidas, 
respectivamente. Con todo, a composición da vexetación na 
Senda presenta unha similitude baixa, debido a que non 
supera o 25%. 

Figure 3.- Riqueza de especies por 
tramo (só ZEC, non ZEC, ZEC e estrada 
e Camiño, ZEC e Camiño e ZEC e 
cultivos) 

Figure 3.- Species richness per section 
(just SAC, non-SAC, SAC and road and 
Camiño, SAC and Camiño and SAC and 
crops)

Figure 4.- Número de especies nemorais (esquerda), nitrófilas (centro) e 
ruderais (dereita) por tramo (só ZEC, non ZEC, ZEC e estrada e Camiño, 
ZEC e Camiño e ZEC e cultivos) 

Figure 4.- Number of nemoral (left), nitrophilous (middle) and ruderal (right) 
species per section (just SAC, non-SAC, SAC and road and Camiño SAC 
and Camiño and ZEC and crops)



Atopáronse 3 endemismos de amplo rango: 1) Daboecia 
cantabrica (Huds.) K. Koch extendida por Irlanda, oeste de 
Francia e norte da Península Ibérica; 2) Cytisus striatus 
(Hill.) Rothm relegada a metade occidental da Península 
Ibérica e o noroeste de África e 3) Genista tridentata L. no 
centro e oeste da Península Ibérica e o norte de Marrocos.  

D. cantabrica aparece nos tramos “Só ZEC” e “ZEC + 
Camiño”, C. striatus observáse no “ZEC + cultivos” e G. 
tridentata atópase en “ZEC + estrada + Camiño”, “ZEC + 
camiño” e “ ZEC + cultivos”.  

As tres especies son propias de matogueiras (Táboa 2) e 
aínda que se tratan de endemismos de amplo rango non 
suxeitos a ameazas, pódese observar como o único tramo 
que non alberga ningunha especie endémica é o tramo que 
fica fóra da figura de protección.  

Tipos biolóxicos  

Os hemicriptófitos son o tipo biolóxico con maior presenza 
na Senda correspondéndose co 40,74% do total de 
especies inventariadas, seguido dos terófitos que 
representan o 31,69% e, en terceiro lugar, os fanerófitos cun 
17,28%. Estes tres tipos biolóxicos máis abundantes, 
dominan especialmente o tramo da “ZEC + cultivos” (Figura 
7). Outras formas de vida como os caméfitos ou as lianas 
tamén se atopan de xeito máis abundante neste mesmo 
tramo. Xeófitos e os hidrófitos destacan na zona libre de 
impactos (“Só ZEC”). Os epífitos, aparecen relegados 
unicamente a este último tramo. 

Os hemicriptófitos son herbáceas cuxas xemas de 
reemprazo subsisten a ras do solo e que se desenvolven 
preferiblemente nos prados (Lacoste & Salanon, 1973; 
Rivas-Martínez, 2005). Isto explicaría a súa especial 
dominancia no caso do tramo “ZEC + cultivos”.  

Os terófitos son plantas terrestres, autótrofas e anuais que 
desenvolven todo seu ciclo vital de xeito estacional ou en 
tan só un meses (Lacoste & Salanon, 1973; Ferreras & 
Fidalgo, 1999). Son frecuentes en ambientes ruderais 

(bordes de camiños, zonas de cultivos, etc.) e en áreas 
inestables suxeitas a erosión e serían o segundo tipo 
biolóxico por orde de importancia no tramo “ZEC + cultivos”. 
Ademais, neste tramo dominaría tamén a preferencia por 
ambientes ruderais tal e como se mostra na Figura 4.  

Por outra banda, a maior abundancia de xeófitos e hidrófitos 
na zona libre de impactos (“Só ZEC”) estaría relacionada 
coa abundancia entre estes tipos biolóxicos de especies 
con preferencia ambiental nemoral e dependencia da 
sombra (Delgado & Plaza, 2006; Alcauter & Bedolla, 2021). 
Entre elas destacan exemplos de flora pteridofítica, como 
Dryopteris affinis (Lowe) Fraser-Jenk. e Thelypteris palustris 
Schott., que habitan formacións boscosas e no caso de T. 
palustris, ligada a zonas encharcadas. Tamén cómpre 
destacar neste tramo a presenza de Carex flacca Schreb,. e 
Juncus effusus L., especies propias de solos húmidos 
(Ramil-Rego et al., 2002). A diminución dos recursos 
hídricos e a súa contaminación así como a nitrificación e o 
pisoteo do gando constitúen unha ameaza ás posibles 
localidades para estas especies e por tanto, actuarían como 
indicadoras do estado de conservación da zona (Delgado & 
Plaza, 2006; Samecka-Cymerman et al., 2011). 

A fin de paliar os impactos do efecto de borde (cultivo-
bosque, plantación monoespecífica-bosque etc.) que pode 
levar a por en risco a persistencia de especies especialistas 
do bosque (Santos & Tellería, 2006), cómpre deseñar 
estratexias de conservación. 

Algunha proposta válida podería ser o deseño de franxas 
buffer ribeireñas como amortiguadoras dos impactos 
derivados das actividades antrópicas procedentes do uso 
agrícola, gandeiro e do monocultivo forestal adxacente, 
proporcionando estabilidade en termos estruturais e 
funcionais á zona protexida que está sendo perturbada 
(Möller, 2011). Tamén sería positivo o incremento de 
cartelería informativa á entrada das zonas protexidas, onde 
se recolla de xeito explícito a prohibición de liberar fauna 
exótica e se alerte sobre a introdución de xeito accidental de 
sementes e propágulos de plantas presentes noutras 
zonas. 

Figure 5.- Número de endemismos (verde), 
especies exóticas invasoras (EEIs) (naranja) e 
especies exóticas por tramo (rosa) (só ZEC, non 
ZEC, ZEC e estrada e Camiño, ZEC e Camiño 
e ZEC e cultivos) 

Figure 5.- Number of endemisms (green), 
invasive alien species (IASs) (orange) and alien 
species per section (pink) (just SAC, non-SAC, 
SAC and road and Camiño SAC and Camiño 
and ZEC and crops)



Conclusións 

A maior riqueza específica deuse no tramo da senda baixo 
a protección ZEC, impactado polos cultivos. Neste tramo 
tamén foi onde máis abundaron as nitrófilas, ruderais e 
invasoras. O segundo tramo con máis número de invasoras 
e nitrófilas foi o impactado pola estrada PO-342 e o Camiño 
de Santiago pero o tramo impactado exclusivamente polo 
Camiño non conta con EEIs. Por tanto as vías de entradas 
de EEIs na Senda serían fundamentalmente os cultivos e a 
estrada.  

Por outra banda, o tramo da “ZEC + camiño” e o tramo fóra 
da figura de protección son os menos diversos o que viría a 
por de relevancia a importancia da ZEC na conservación da 
biodiversidade na Senda. Proba da eficacia da ZEC é tamén 
a aparición de especies especialistas nemorais/higrófilas 
relegadas ao tramo “só ZEC” non impactado e que servirían 
de indicadoras dun bo estado de conservación.  

Os tres endemismos de amplo rango presentes na Senda 
non se rexistraron no tramo fóra da ZEC. Este tramo é o que 
comparte menos especies co resto de tramos.  

Figure 6.- Representación gráfica do coeficiente 
de similitude de Jaccard (nº de especies) para os 
distintos transectos. Os grupos formados 
preséntanse en vermello 

Figure 6.- Graphic representation of Jaccard 
similarity coefficient found for the different sections. 
The groups formed are presented in red

Figure 7.- Número de especies segundo a súa preferencia ambiental por tramo (Só ZEC, Non ZEC, ZEC 
e estrada e Camiño, ZEC e Camiño e ZEC e cultivos) 

Figure 7.- Number os species by environmental preference per section (just SAC, non-SAC, SAC and 
road and Camiño, SAC and Camiño and ZEC and crops)

